
Hoofstuk 19. 

19:1-16. Jesus word oorgelewer om gekruisig te word. 
Pilatus het Jesus laat slaan met ‘n gesel, ‘n sweep wat uit ‘n bondel rieme bestaan het waaraan 
stukke been en metaal vas was.  Dis ‘n wrede pyniging.  [2]  Die Romeinse soldate spot met 
Jesus se koninskap en sit vir Hom ‘n kroon van doringtakke gevleg op en hang vir Hom ‘n 
pers mantel om, soos dié wat deur hoë offisiere gedra is.  Hulle bespot Jesus deur Hom 
koggelend as koning te begroet en in plaas van aanrakings van eerbetoon gee hulle Jesus 
elke keer ‘n klap.  Hulle veragting van die Jode kom ook duidelik na vore.  [4]  Pilatus verskyn 
weer dramaties voor die Joodse skare en kondig aan dat hy Jesus buitentoe bring om aan te 
toon dat Hy onskuldig is (vgl 6; 18:38).  [5]  Jesus verskyn in sy “koninklike” mondering.  Dit 
moet ‘n indrukwekkende toneel gewees het toe Pilatus aankondig:  Dit is die mens.  Pilatus 
bedoel: daar is die stomme beskuldigde!  (sonder aanklag teen Hom).  Moontlik plaas die 
Evangelie-skrywer die woorde “die mens” in Pilatus se mond om die uitdrukking “Seun van 
die mens” te suggereer (vgl Dan 7:14).  Weer gaan dit oor Jesus se identiteit.  [6]  Indien 
Pilatus bogenoemde skouspel probeer het om die simpatie van die Jode te wek, het hy ‘n 
oordeelsfout gemaak, want die priesterhoofde as vooraanstaande lede van die Joodse Raad 
skree saam met die wagte: Kruisig hom!  Hulle sweep die skare op tot hulle later saamskree.  
Pilatus is sarkasties wanneer hy vir die Jode sê om Jesus self te gaan kruisig, want hulle was 
nie daartoe bevoeg nie.  Pilatus bedoel net dat hy niks verder daarmee te doen wil hê nie.                
[7]  Die Joodse godsdienstige leiers verwys toe dadelik na die lasterwet (Lev 24:16) 
waarvolgens Jesus moet sterf omdat Hy Homself as Seun van God voorgedoen het (vgl 5:18; 
8:53; 10:33).  Pilatus het Jesus, volgens sy mening, onskuldig bevind op die klag dat Hy teen 
die staat saamgesweer het om sy koningskap van die Jode uit te oefen: Maar Jesus hét 
toegegee dat Hy koning is in ‘n ander sin (vgl 18:37).  Nou word dit aan Pilatus verduidelik dat 
die ander koningskap van Jesus sy Seunskap van God is.  [8-9]  As bygelowige Romeinse 
heiden skrik Pilatus groot dat Jesus van Goddelike oorsprong is en gaan terug om Jesus te 
vra van waar Hy kom.  Jesus swyg egter.  [10]  Daarvan hou Pilatus niks nie.  Hy interpreteer 
Jesus se swye as minagting van sy eie politieke mag en posisie.  [11]  Daarop beklemtoon 
Jesus dat ook Pilatus se sogenaamde gesag vanuit Rome ondergeskik is aan God.  Jesus 
toon hierna aan dat Kajafas wat Hom uitgelewer het (vgl 18:30, 35), se skuld groter is as 
Pilatus s’n.  Pilatus doen net sy plig as Romeinse goewerneur, maar die Jode wat Hom deur 
bemiddeling van Kajafas uitgelewer het se geloof en weiering om Hom te aanvaar as die Seun 
van God, staan soos ‘n berg skuld voor hulle.  [12]  Pilatus is diep getref deur Jesus se woorde 
en probeer om Hom los te laat, maar die Jode haal nou Pilatus se persoonlike posisie ten 
opsigte van Rome op.  As ‘n lojale ondersteuner van Rome en vriend van die keiser behoort 
hy Jesus nie los te laat nie, skree die Jode.  Hulle speel Jesus teen die keiser af.  Jesus pleeg 
immers verraad deur Homself as koning teenoor die keiser te beskou!  [13]  Pilatus besef dat, 
as die Jode hom by die keiser sou aankla van pligsversuim om ‘n man wat aan verraad teen 
die keiser skuldig is ter dood te veroordeel, dit klaar sou wees met sy reeds wankelrige 
goewerneurskap.  Hy gaan staan dus op die offisiële plek vir uitspraak, die Klipterras.  [14]  
Dit was ongeveer twaalfuur die Vrydagmiddag van die paasnaweek.  Hy noem Jesus nog 
eens voor die skare julle koning.  Wat Pilatus betref, is dit ‘n belydenis om Jesus “koning” te 
noem.  Hy besef nou dat Jesus is in ‘n sin wat hom beïndruk en bevrees maak (vgl 8).  [15]  
Die skare Jode reageer egter net deur te skreeu: Vat hom weg! Kruisig hom!  Op Pilatus se 
vraag of hy hulle koning moet kruisig, is die priesterhoofde as godsdienstige leiers se antwoord 
dat hulle nie ‘n koning het nie maar slegs die keiser.  Dit is ‘n stukkie ironie.  Hulle is júís die 
volk van God wat slegs God as koning het (vgl Rig 8:32; 1Sam 8:7).  Is dit nie juis laster om 

nou te sê dat hulle “net die keiser” het nie?  [16]  Pilatus red sy eie wankelrige posisie by Rome 
en stel die Joodse godsdienstige leiers tevrede deur Jesus nou oor te lewer vir teregstelling.   

19:17-27. Jesus word gekruisig. 
Jesus dra self die dwarsbalk (kruis) waaraan Hy later vasgespyker is en wat dan aan ‘n 
permanente geplante vertikale hout vasgemaak is.  Die plek van kruisiging was buite die 
stadsmure geleë omdat dit as ‘n onrein plek beskou is.  Kopbeenplek (in Hebreeus Golgota) 
is waarskynlik só genoem na die vorm van die plek.  [18]  Daar het die Romeinse soldate 
Jesus gekruisig:  klere uitgetrek; gewrigte vasgespyker aan dwarsbalk; voete van die grond 
af; gestut op sitplekkie; bloedsirkulasieprobleme; blootgestelde wonde; moontlike long- en 
hartversaking.  Kruisiging was ‘n folterende en vernederende dood.  Saam met Jesus is twee 
ander, een aan elke kant, gekruisig (vgl Mark 15:27).  [19]  Volgens gebruik is die soort 
misdaad waarvoor iemand gekruisig is in die openbaar bekend gemaak om te dien as 
afskrikmiddel.  Pilatus laat skrywe die misdaadplakkaat: Jesus van Nasaret, die koning van 
die Jode.  [20]  Die menigte feesgangers (Jode) stap by dié opvallende plek van kruisiging 
verby en lees die plakkaat.  Die opskrif is vir almal verstaanbaar: in Latyn (die amptelike taal), 
Grieks (die algemene spreektaal van die Romeinse Ryk) en Hebreeus (Aramees–spreektaal 
van die Jode).  [21]  Die invloedryke priesterhoofde wat lede van die Joodse Raad is, maak 
beswaar teen die opskrif, want dit mag nie die indruk wek van ‘n proklamasie van die 
messiasskap van Jesus!  [22]  Maar Pilatus volstaan by die geskrewe opskrif omdat dit die 
korrekte rede is vir die kruisiging.  Daarmee raps hy die priesterhoofde en spreek hy by wyse 
van interpretasie ‘n bedekte geloofsbelydenis uit wat die kern van die verkondigde evangelie 
sal uitmaak!  [23]  Die vier Romeinse soldate wat die kruisiging moes waarneem, was volgens 
gebruik geregtig op die persoonlike besittings van die gekruisigde.  Daarom verdeel hulle 
Jesus se boklere in vier dele.  Die onderkleed wat onder die ander klere gedra is, was in een 
stuk geweef, slegs met splete vir die kop en arms, sonder nate.  Die hoëpriesters het ook só 
‘n kleed gedra (Eksod 28:31-32).  [24]  Die vier soldate besef die waarde van dié besondere 
onderkleed en in plaas van dit te skeur, trek hulle toe liewer lootjies daaroor.  Sodoende het 
Psalm 22:19 in vervulling gegaan.  Ook die soldate het dus ingepas by die vervulling van die 
Goddelike plan met betrekking tot Jesus se bestemming.  [25]  ‘n Ent agter die vier dobbelende 
Romeinse soldate staan vier medelydende vrouens:  Jesus se moeder (vgl 2:1); Maria, die 
vrou van Klopas; Maria wat van Magdala af kom (vgl 20:1, 11), en Jesus se tante (sy moeder 
se suster – moontlik Salome – vgl Mark 15:40).  [26]  Te midde van sy folterende pyn sien 
Jesus sy moeder en ook die dissipel vir wie Hy baie lief was (vgl 13:23), by haar staan.  Jesus 
spreek sy moeder beleef aan en sê: Daar is u seun, waarmee Hy bedoel dat die lieflingdissipel 
van nou af sy plek moet inneem as haar beskermer en versorger.  [27]  Dieselfde word 
bevestig aan daardie dissipel self: Daar is jou moeder.  Hy moet nou verantwoordelikheid 
aanvaar vir haar!  Van daardie dag af het die lieflingdissipel aan haar onderdak gegee maar 
ook aanspreeklikheid aanvaar vir haar versorging.  So is die lieflingdissipel ‘n toonbeeld van 
die ideale Christennavolger. 

19:28-37. Jesus sterwe. 
Aangesien Jesus ten volle in beheer van die situasie is, het Hy met die besef dat sy werk 
afgehandel is en dat die einde aangebreek het, gesê: Ek is dors (vgl Ps 69:22).  Dit gebeur as 
vervulling van wat aangaande Jesus as gesant van die Vader in die Skrif gesê is.  [29]  Met 
die oog op gebruik by die kruistoneel was daar ‘n kan vol goedkoop wyn, baie suur maar tog 
verfrissend en deur die massas gedrink.  Die Romeinse soldate maak toe Jesus se lippe nat 
met ‘n spons wat in die suur wyn gedoop is en gebruik ‘n hisoptakkie daarvoor.  Soortgelyke 
takkies is by die paasfees gebruik (vgl Eksod 12).  [30]  Jesus, met sy gesig hemelwaarts 

gehef, sterf met ‘n oorwinningskreet (vgl Matt 27:50) op sy nat lippe.  Dit is volbring!  Dit is die 
triomfantlike selfgetuienis dat Hy die verlossingswerk waarvoor sy Vader Hom na die mense 
toe gestuur het, nou afgehandel het.  [31]  Jesus is gekruisig op ‘n Vrydag (ook genoem die 
voorbereiding vir die sabbat).  Volgens die Joodse bepalings moet die liggaam van ‘n 
tereggestelde voor die nag begrawe word om nie die land onrein te maak nie (vgl Deut 21:22-
23).  Dit het veral gegeld vir die Vrydag voor die sabbat, anders moes die liggaam op die 
sabbat verwyder word en dit was verbode.  Dié spesifieke sabbat waarvan hier sprake is, word 
groot genoem omdat dit terselfdertyd ook die tweede paasfeesdag was, wat as net so heilig 
soos die eerste dag beskou is.  Die Jode vra toe dat die kruiselinge se dood bespoedig word.  
Dit kon bereik word deur hulle bene te breek sodat dit nie meer die gewig van die liggaam kon 
dra nie met die gevolg dat al die stremming nou net op die borskas en lyf was, wat die dood 
gouer laat intree.  [32]  Die twee kruiselinge weerskante van Jesus se bene word deur die 
soldate gebreek wat ‘n aanduiding is dat hulle nog geleef het.  [33]  Toe hulle by Jesus kom, 
merk die soldate dat Hy reeds dood is, en breek toe nie sy bene nie.  [34]  Om seker te maak 
dat Jesus wel dood is, steek een van die soldate op ‘n brutale wyse sy spies in Jesus se sy.  
Bloed en water vloei uit die weefsel as fisieke bewys dat Jesus reeds dood is.  Moontlik 
beklemtoon Johannes dit ook ter wille van 'n simboliese betekenis dat Jesus die bron van lewe 
is.  [35]  Die skrywer wil dit baie sterk bevestig dat hy wat bogenoemde aangrypende gebeure 
gesien het se getuienis waar en eg is.  Dit moet bydra tot die geloof van die lesers (vgl 20:31).  
[36]  Die Skrif is vervul dat geen been van Jesus gebreek is nie, net soos dié van die paaslam 
(vgl Eksod 12:46; Num 9:12; Ps 34:21).  [37]  Op tipiese rabbynse wyse interpreteer die 
skrywer van die Evangelie die feit dat Jesus deurboor is as ‘n vervulling van Sagaria 12:10. 

19:38-42. Jesus word begrawe. 
Josef wat van Arimatea af gekom het, was slegs in die geheim ‘n volgeling van Jesus (vgl 
Mark15:43; Luk 23:51) aangesien hy ‘n amptelike lid van die Joodse Raad was en hy hom nie 
self onnodig wou blootstel nie.  Daarom word hy soms die nag-Christen genoem.  Die Jode 
het baie waarde daaraan geheg dat ‘n volksgenoot behoorlik begrawe moet word.  Daarom 
vra Josef formeel van Pilatus toestemming om Jesus se liggaam weg te neem en te versorg 
vir die begrafnis.  [39]  Nog ‘n geheime volgeling van Jesus wat ook lid van die Romeinse 
Raad was, naamlik Nikodemus (3:1), kom doen sy deel noudat die dissipels weggevlug het.  
Hy bring ongeveer vyftig liter speserye wat bestaan uit welriekende mirre en aalwyn om in te 
werk tussen die doeke wat om die liggaam gebind word.  Sulke reusehoeveelhede is 
gewoonlik net by koninklike begrafnisse gebruik en het gedien om die onaangename reuk te 
bestry.  [40]  Jesus se liggaam is met geurolie gebalsem sonder om dit te vermink soos die 
gebruik by die Egiptenare was.  Daarna is dit toegedraai in stroke linne volgens Joodse 
gebruik.  [41]  Baie naby aan die Kopbeenplek waar Jesus gekruisig is, het Josef van Arimatea 
‘n boord besit waarin hy vir homself ‘n graf in die rotse laat uitkap het (vgl Matt 27:60).  Sulke 
grafte was baie duur en is oor en oor gebruik.  Jesus word in Josef se nuwe graf weggelê, net 
voor sononder.  [42]  Hulle moes baie haastig maak, want teen sononder breek die sabbatdag 
aan.  

 

 


